
Level 2 Lea Faka-Tonga 2021
91677 Demonstrate understanding of a variety of written 
and / or visual Lea Faka-Tonga text(s) on familiar matters

Credits: Five

RESOURCE BOOKLET

Refer to this booklet to answer the questions for Lea Faka-Tonga 91677.

Check that this booklet has pages 2–6 in the correct order and that none of these pages is blank.

YOU MAY KEEP THIS BOOKLET AT THE END OF THE EXAMINATION.

TEXT A: Kau misinale ʻi Tonga (Missionaries in Tonga)

Ko e talanoa ki he kau faifekau Lonitoni naʻa nau folau ki Tonga he 1797´
Naʻe manakoa ʻaupito ʻa e lau ʻo e tohi noa ʻa Kapiteni Kuki´ ʻi Pilitānia´, pea naʻe lahi ʻa e 
tokanga ki heʻene fakaongoongoleleiʻi ʻa e niʻihi ʻo e tukui fonua ʻi he ʻŌseni Pasifiki´ ʻo hangē 
ko Tahiti mo Tonga´. Pea ko ia naʻe fakapapauʻi ai ʻe he Kautaha Fakalotuʻi ʻa Lonitoni´ (ngāue ki 
muli) ke kamata ngāue ʻi Tahiti mo Tonga ʻi he 1797´. Ko e kau Lonitoni ʻe toko 10 naʻe omi ki 
Tongatapu´, naʻe ʻikai ko e kau faifekau fakanofo kinautolu, ka ko e kau Malanga kotoa pē, pea 
nau pōtoʻi ʻi he ngaahi ngāue fakatufunga´ foki, he naʻe sio pehē ʻa e fakakaukau ʻa e Kautaha 
Lonitoni´ ke manako ʻa e kakai Tonga´ ki he ngaahi pōtoʻi ngāue´, pea toki fakapapauʻi ai ʻa ʻenau 
fie tafoki ki he lotu´.
Naʻe ʻikai tuʻumālie ʻa e feinga ngāue ko eni´, he naʻa mo e taimi naʻe kei lepa ai ʻa e vaka´, pea 
teʻeki tūʻuta ʻa e kau faifekau´, naʻe tētē takatakai ʻa e folau pōpao´, pea mahino ʻa e lamalama ha 
faingamālie ke ʻohofi ʻa e vaka´. Ka naʻe talaʻofa ange ki he kau faifekau´ ha nau kelekele, pea´ ke 
maluʻi kinautolu ʻe Mumui mo Tukuʻaho. Naʻa nau fua nofo fakataha pē ʻi Hihifo, ka naʻa nau 
fakakaukau ʻoku lelei ange ke nau nofo mavahevahe ʻi Muʻa, Vainī, Haʻateiho mo Hihifo.
Naʻe lahi ange ʻa e tokanga ʻa e kakai Tonga´ ki he ngaahi meʻa ngāue ʻa e kau misinale´ ʻo ʻikai 
ko ʻenau kosipeli´. Naʻa nau feinga ke kaihaʻasi ha konga ʻo ʻenau ngaahi meʻa ngāue´, ʻi he taimi 
tatau, naʻa nau kole mo e ngaahi meʻa kehe. Naʻe ʻikai ke faingofua ʻa e ngāue ʻa e kau misinale´ 
koeʻuhi´ he naʻe fakafaingataʻaʻiaʻi ia ʻe he kau kauvaka ʻo e vaka´. Naʻe tala ʻe he kau kauvaka´ 
ki he kakai Tonga´ ko e ʻuhinga ʻo e omi e kau misinale´ ke nau feingaʻi ke hoko ʻa Tonga ko e 
kolonia ʻo Pilitānia. Naʻa nau toe tala foki ke nau tokanga he ko e ngaahi hiva mo e lotu ʻoku 
feinga ki ai ʻa e kau misinale´, ko ʻenau founga ia ke tāmateʻi ai kinautolu ka nau puleʻi ʻa e 
fonua´.
Ko e meʻa fakaʻulia ko e tuingofua ʻa e kakai´ ki ha loi pehē. Naʻe ʻikai lava ʻo fai ʻa e lotu´ ʻi he 
lea faka-Tonga´ pea koeʻuhi´ ko e taʻemahino ki he kakai Tonga´ ʻa e lea faka-Pilitānia´, naʻe ʻikai 
ului ha foʻi toko taha ia ki he lotu´. Ko e ngaahi maveuveu ʻo e taimi ko ia´ hangē ko e ngaahi 
tau fakamatakali, fakalotofonua, naʻe aʻu ki hono tumutumu´ ʻi he tau fakafonua´ ʻi he vahaʻa ʻo 
Haʻapai, Vavaʻu pea mo Tongatapu foki, ʻo ne uesia lahi ai ʻa e ngāue ʻa e kau faifekau´.

TEXT B: Ko hotau ‘ōseniˊ (Our ocean)

Ko e maʻuʻanga moʻui ʻo Tonga mei ngātai
Mālō he ʻomi ha fonua 

Feʻunga mo e kakai´ 
Maʻungofua he meʻa kotoa 

Ke inu pē mo kai 
Ko e kelekele mahu ē 

Pea´ ka hala ia 
‘E lau ʻe hai homau koloa 

‘E maʻu mei tahi´ na. 

ʻOku ʻikai toe loi ʻa e lau ʻa e toko taha faʻu himi ko eni´ fekauʻaki  
mo Tonga´. ʻOku lahi ʻaupito e ngaahi maʻuʻanga moʻui ʻa e kakai 
Tonga´ mei´ he fonua´ ʻo tatau pē ʻa ʻuta mo tahi. Ko tahi (ngātai) ʻoku 
maʻu mei ai e fingota´ mo e ika´, kae ʻumaʻā e limu´ mo e ngaahi alā 
meʻa pehē ʻa ia ʻoku lava ke maʻu meʻatokoni mei ai ʻa e kakai´, tuku 
kehe ʻa hono ngaahi koloa kehe´ ʻoku lava ke fakapaʻangaʻi, hangē ko 
e toa tahi´, ngaahi ngeʻesi fingota´ mo e fanga kiʻi maka kehekehe pē.
Ko e ʻunoʻi ika kehekehe´, nifoʻi tofuaʻa mo e ngaahi koloa pehee´ 
ʻoku maʻu moʻui e kakai´ mei hono fakatau atu ʻo e ngaahi koloa´ ni 
ʻo maʻu mai ʻenau paʻanga. Ko e ngaahi koloa leva ko eni´ ʻoku maʻu ia mei ngātai ʻi he founga pē 
ko hono fāngotaʻi. ʻOku fāngotaʻi kehekehe pē ʻa e faʻahinga fingota pe ika ʻo fakatatau ki hono 
nofoʻanga. Ko e ngaahi ika moana´ leva hangē ko e valu´, hakulaa´, ʻanga´, ʻatu´ mo e ngaahi ika 
pehee´ ʻoku ui hono fāngotaʻi kinautolu´ ko e fāngota loloto. Kau ai mo e ngaahi fuʻu feke lalahi, 
ko e fingota ko ē ko e tokanoa (faʻahinga ʻo e vāsua´) mo e ngaahi fingota pehee´ ʻoku nau nofo ʻi 
he loloto´.
ʻOku toki fāngotaʻi mai leva ʻa e ngaahi koloa´ ni ʻo maʻu kiki mei ai e fāmili´, fakatau atu ʻo  
maʻu mai ai e paʻanga, pea ʻikai ngata ai, ka ʻoku kau foki ʻa e ngaahi meʻa kotoa pē ʻi he 
fakapangai ʻo ha kātoanga fakaʻeiʻeiki.
Ko ia, ʻoku ʻikai pē ofiofia ʻosi e ngaahi koloa ia mei tahi´, ʻa ē ʻoku maʻu moʻui mei ai e Tonga´, 
pea ʻoku feinga pē e ngaahi Potungāue ʻa e Puleʻanga´, hangē ko e Savea´ mo e Fonua´, mo e 
Potungāue Toutai´ ke fakatolonga e maʻuʻanga moʻui´ ni ʻaki hono uki e kakai´ ke fakapotopotoʻi 
pē hono tāmateʻi ʻo e ngaahi meʻa moʻui ʻo ngātai´ mo hono haveʻi honau nofoʻanga´. ʻIkai ngata 
ai ka ʻoku fakamanatu ki he kakai´ ke taʻofi ʻa e laku veve ki tahi´, he ʻe uesia ai e moʻui ʻa e 
ngaahi meʻa moʻui ʻo ʻōseni´, ʻo hangē ko e milemila pelesitiki´. ʻOku ʻi ai foki mo e fakaʻamu ki 
he kakai´ ke nau fāngotaʻi pē ʻa e ika lalahi´ pea mo e fingota´ kae tuku ʻa e fingota mo e ika iiki´ 
ke nau tupu mo fakautuutu. ʻOku ʻikai ko ia pē ka ʻoku fie maʻu ke taʻofi hono tā ʻo e ʻakau ʻi tahi´ 
he ʻoku tokoni ia ki he fakafanau ʻa e ika´ ʻo hangē ko e tongo´. Kae kehe, ko e falala mo e lotu ʻa 
e kakai Tonga´ ʻoku ʻia Sātai honau ngaahi matavai´, he ko ia ʻoku´ ne ngaohi ʻa e meʻa moʻui ʻi 
tahi mo ʻuta ke moʻui mei ai ʻa e kakai´.

TEXT C: Pō talanoa (Conversation)

Ko Mā mo Mī ko e fa‘ē mo ‘ene tama ‘okuˊ na nofo ‘i Nu‘u Sila. Ko ‘ena fepōtalanoa‘aki ki he anga ‘o 
‘enau nofo fāmiliˊ.
Mā and her daughter Mī are Tongans living in New Zealand. Here they discuss their family traditions.

Mā, kuo fakaʻau ke u foʻi au he lahi e ngaahi fakataputapui 
he anga ʻetau nofo fakafāmili´.

Mī, he ʻikai ke lava ʻe ha taha ʻo toʻo e ngaahi fakataputapui´ he ko hotau 
tala´ ia, kuo pau ke ke fakaʻapaʻapa ki hoʻo tamai´, pea ko e niʻihi pē eni ʻo 
e ngaahi fakaʻapaʻapa te ke tauhi´, tapu ke ke kai ʻene toenga kai´, pe ala ki 
hono ʻulu´ pe ngāueʻaki ha meʻa ʻoku lave ki hono sino´.

Hoi, pehē ange mai ko e ʻosi´ pē ena, ka kuo pau ke mau taʻovala pātetele, 
kosi homau ʻulu´ pea mau tapu he taʻu ʻe taha ʻo ka mālōlō ʻa teti pe ko 
hamau mehekitanga. Mā, fēfē leva e tapu ia ki he fanga tuofāfine´ mo e 
tuongaʻane´?

Mī, ko e anga ʻetau nofo´ ʻoku fahu ʻa e toufefine´ ʻi he fānau ʻa e 
tuongaʻane´. ʻOku ʻuhinga eni kuo pau ke teuteu ʻe he fānau ʻa e tuongaʻane´ 
ha meʻaʻofa maʻa e tuofefine´ pe mehekitanga´ ʻi ha ʻaho ʻo hanau faiʻaho, 
mali pe putu. ʻI he taimi tatau , ʻoku ʻi ai mo e fatongia ʻo e tuofefine´ ki he 
fānau ʻa hono tuongaʻane´ pea ʻoku fai kotoa eni makatuʻunga ʻi he ʻofa mo 
e fetauhiʻaki.

Mā, ko e hā e tapu he vā ʻo e tuongaʻane´ mo e tuofefine´?

Mī, ko e tapu ia ʻoku mamalu ange fau, he ʻoku tapu ke fale taha ʻa e 
tuongaʻane´ mo e tuofefine´ pe te na nofo fakataha ʻi ha haʻohaʻonga telia 
naʻa lea kovi ha taha ka na fanongo lōua ki ai. ʻOku tāpuha foki ke ala pe tā 
ʻa e tuongaʻane´ ki he tuofefine´ pe ko ʻene fānau´.

ʻIo ko e toki mahino eni kiate au ta ko ʻetau tauhi vaa´ mo 
e fefakaʻapaʻapaʻaki´ ʻoku mahuʻinga ia he nofo ʻa e Tonga´ 
kae tautautefito ki hotau ngaahi fāmili´.

Mī, ʻoku ou fiefia lahi he talanoa lelei kuo´ ta fai he ʻaho ni´, he ko e 
faʻahinga ʻulungaanga ko eni´ ʻoku´ ne tala ai hotau Tonga´ pea ko e meʻa 
ia ʻoku tau makehe ai mei´ ha toe matakali koeʻuhi´ ko hotau ngaahi 
ʻulungaanga faka-Tonga ko ia´.

